
MAKTABGACHA TA’LIM 
MUASSASASIDA HUQUQIY 
TARBIYANI AMALGA OSHIRISH 
YO‘LLARI

Karimova Umida Sharopovna
Qashqadaryo viloyati Pedagogik mahorat markazi
Maktabgacha, boshlang‘ich va maxsus ta’lim kafedrasining
katta o‘qituvchisi

Annotatsiya: Mazkur maqolada yoshlarning huquqiy axborotdan foydalanishdan ko‘zlagan asosiy maqsadi – o‘z huquq 
va majburiyatlari haqidagi bilimlarini kengaytirishdan iborat ekani yoritilgan. Maktabgacha ta’lim muassasalarida huquqiy 
tarbiyani amalga oshirish yo‘llari ijtimoiy-huquqiy yondashuv asosida tahlil qilinadi.

Kalit so‘zlar: huquq, jamiyat, ta’lim, qonun, shaxs, fuqaro, idrok.
Abstract: The article discusses that the primary goal of young people in using legal information is to expand their knowl-
edge of their rights and responsibilities. It also analyzes the implementation methods of legal education in preschool 
institutions based on a socio-legal approach.

Key words: law, society, education, legislation, individual, citizen, perception.
Аннотация: В статье представлена информация о том, что основной целью молодежи при использовании пра-
вовой информации является расширение знаний о своих правах и обязанностях. Внимание уделено способам 
реализации правового воспитания в дошкольных образовательных учреждениях на основе социально-правового 
подхода.

Ключевые слова: право, общество, образование, закон, личность, гражданин, восприятие.

KIRISH
Yoshlarga huquqiy ta’lim-tarbiya berishdan asosiy maqsad har bir yosh huquqiy madaniyatni o‘zlashtirib 

olishiga erishishdan iboratdir. Huquqiy madaniyat shaxs, jamiyat va davlat rivojlanishining o‘ziga xos xususi-
yatidir. Jamiyatga nisbatan huquqiy madaniyat yuridik qadriyatlar va me’yorlar, huquqiy institutlar, huquqiy ong 
va xulq-atvor birligining sifat xususiyatini ifodalaydi. Shaxsga nisbatan esa u atrof-muhitni idrok etadigan o‘ziga 
xos “huquqiy qonun” bo‘lib, u huquqiy mavqelikni o‘zlashtirishining mezoni sifatida gavdalanadi. Jamiyatning 
huquqiy madaniyati uchun quyidagi xususiyatlar xosdir: qonuniylik prinsipiga rioya etish; qonunga itoatkorlik; 
demokratizm, shu jumladan jamoat tashkilotlarining huquq me’yorlarini ishlab chiqish va ro‘yobga chiqarishda, 
huquqning amal qilish mexanizmida keng ishtirok etishi; fuqarolarning qonun bilan mustahkamlab qo‘yilgan 
huquqlarining kafolatlanganligi; bu huquqlar bilan jamiyat oldidagi majburiyatlarning birligi.

Huquqiy madaniyat unga va umuman madaniyatga qonun hujjatlari ham, mansabdor shaxslar, muassa-
sa lar va fuqarolar xulq-atvori, faoliyati ham albatta mos kelishini talab qiladi, o‘z navbatida huquqiy madaniyat 
ko‘p jihatdan huquqiy tizimning o‘zi bilan, huquqning hamma tarmoqlari va me’yorlari, huquqiy muassasala-
rning ishlash amaliyoti bilan belgilanadi.

Shaxs huquqiy madaniyatining o‘ziga xos jihatlari: qonunga itoatkorlik; qonuniy va huquqiy institutlarni 
chuqur hurmat qilish; yuksak darajada ijtimoiy-huquqiy faollik; huquqni ijtimoiy o‘zgarishlar va shaxs manfaat-
larini himoya qilishning samarali vositalaridan biri sifatida baholash.

MAVZUGA OID ADABIYOTLAR SHARHI
Individlarning va odamlar turli birliklarining huquqiy madaniyati ularning huquq me’yorlariga rioya etishlariga, 

shuningdek, ularning ijtimoiy-huquqiy faolliklari darajasiga hal qiluvchi ta’sir ko‘rsatadi. Yoshlarning huquqiy 
madaniyatini o‘rganish jamiyatimizning kelajakdagi huquqiy holatining istiqbollarini baholashga imkon beradi. 
Chunki shaxs qaror topib borayotgan davrda uning qadriyatlarga munosabati shakllanadi, huquqqa ijobiy va 
salbiy munosabat vujudga keladi, faol yoki passiv ijtimoiy-huquqiy xulq-atvorga qaratilgan yo‘l-yo‘riqlar vujudga 

keladi. Nihoyat, huquqiy ta’lim-tarbiyaning samaradorligi tarbiya obyektining ahvoli to‘g‘risidagi bilimlarning 
chuqurligiga va darajalanganligiga muvofiq keladi. Tarbiya obyekti, shu o‘rinda – yoshlarning ahvolini uning 
huquqiy madaniyati ko‘rsatib beradi.

Odatda yoshlikda yigit-qizlar o‘z mehnat yo‘llarini boshlaydilar, shuningdek, oila quradilar. Ana shu hol 
ularning mehnat va oila huquqiga bo‘lgan qiziqishida aks etadi. Yoshlar turli guruhlarining yosh xususiyatlari 
aniq namoyon bo‘ladi. Ma’naviy va intellektual yetuklik darajasi oshib borgan sari kriminal adabiyotga, shu 
tufayli jinoyat huquqiga ham bo‘lgan qiziqish kamayadi, buning o‘rniga mehnat, fuqarolik va uy-joy huquqiga 
bo‘lgan qiziqish oshib boradi. Yoshlarning huquqqa bo‘lgan qiziqishining darajasini ularning ommaviy axborot 
vositalari (radio, televideniye, gazeta va jurnallar) tomonidan yoritilayotgan turli yuridik masalalarga qiziqishini 
o‘rganish asosida aniqlash mumkin. Bu huquq haqidagi bilimlarni olish maqsadi va sabablari to‘g‘risida tasav-
vurga ega bo‘lish imkonini beradi. Yoshlarning huquqiy axborotdan foydalanishdan ko‘zlagan asosiy maqsadi 
o‘zlarining huquq va majburiyatlari to‘g‘risidagi bilimlarini kengaytirishdan iboratdir.

TADQIQOT METODOLOGIYASI
Hozirgi vaqtda ijtimoiy ong nazariyasi bo‘yicha olib borilayotgan tadqiqotlarning asosiy kamchiliklaridan 

biri shundaki, ijtimoiy ong ko‘pincha subyektga bog‘lamasdan o‘rganilmoqda. U yoki bu holda aynan kimning, 
aynan qanday ijtimoiy subyektning ongi tadqiq qilinmoqda degan savolga muttasil e’tibor berilmasligidadir. Bu 
fikr ijtimoiy-huquqiy ongni tadqiq qilishga ham, huquqiy madaniyatga ham batamom taalluqlidir. Fikrimizcha, 
ma’naviy hayotga bag‘ishlangan ko‘pgina tadqiqotlarning “subyektsizligi” ularning “bo‘lishi kerak narsaga” 
qaratilganligi bilan chambarchas bog‘liqdir. Aftidan, buning aksini aytish ham o‘rinli bo‘ladi: subyekt muammo-
siga, uning ma’naviy dunyosiga murojaat qilishning o‘ziyoq tadqiqotchining “mavjud narsaga” qiziqishini ko‘rsa-
tadi, bo‘lishi kerak bo‘lgan narsa bilan mavjud narsa o‘rtasidagi ixtilofni izlashga imkon beradi.

Subyektning ichki tuzilishi ijtimoiy-huquqiy ong va madaniyatning eng kam tadqiq qilingan sohalaridan 
biridir. Yoshlar o‘z huquqiy onglari va huquqiy madaniyatlarining subyekti bo‘lib, ayni vaqtda jamiyat huquqiy 
ongi va huquqiy madaniyatining subyektlaridan biri hamdir. Jamiyat huquqiy ongi va huquqiy madaniyatining 
subyekti sifatida ular ana shu huquqiy ong va huquqiy madaniyatning yaratuvchilaridan va ifodachilaridan biri 
vazifasini o‘taydi. Individlar va ijtimoiy guruhlarning huquqiy ongi va huquqiy madaniyatiga falsafiy ilmiy adabi-
yotda asosan tarbiyaviy ta’sir ko‘rsatish va shakllantirish uchun obyekt deb qaraladi. Biroq mutlaqo ravshanki, 
ijtimoiy munosabatlarning qatnashchilari hamma vaqt ham huquqiy ta’sir ko‘rsatishning passiv obyektlari bo‘la-
vermaydi.

TAHLIL VA NATIJALAR
Shaxsning hayotiy tajribasi huquq haqidagi tasavvurlarning muhim manbai hisoblanadi. Huquqiy tarbiyani 

faqat huquqiy ta’lim yoki huquqshunoslikni o‘qitishdan iborat deb hisoblash noto‘g‘ri. Shuni unutmaslik kerakki, 
huquqiy tarbiya tarbiyaviy ishlarning barcha jihatlarini qamrab olishi, maktablarda birinchi sinfdan boshlab 
amalga oshirilishi, o‘quv yurtlarida huquq bilan bir qatorda boshqa fanlarni o‘qitish jarayonida, sinfdan tashqari 
ishlarda esa leksiyalar, huquqshunoslar bilan uchrashuvlar, og‘zaki jurnallar, yosh huquqshunoslar klublari va 
maktablarini tashkil etish orqali amalga oshirilishi lozim.

Bunda yoshlarning o‘z huquqiy ongi va huquqiy madaniyatini shakllantirishdagi yuridik faolligi ham 
alohida e’tiborga loyiqdir. Huquqiy ta’lim-tarbiyani bolaning kichik yoshidan boshlab amalga oshirish, huquqiy 
axborotlarning birinchi darajali tus olishiga erishish, shaxsning umumiy dunyoqarashi va ijtimoiy yo‘naltirilgan-
ligi tarkibiy qismi sifatida huquqiy qarashlari va dasturlariga asos yaratish ayniqsa muhimdir.

Huquqiy ta’lim-tarbiya shuningdek, shuning uchun ham ahamiyatlidirki, jamiyat qonunlari o‘z dolzarbligini 
saqlab qoladigan ilg‘or va insonparvar qoidalarni o‘z ichiga oladi. Tabiiyki, o‘z mazmunini yo‘qotgan normalar 
barham topadi, biroq ularning ko‘pchiligi jamiyatda saqlanib qoladi. Bu kabi me’yorlar endilikda qonun sifatida 
mavjud bo‘lmasa-da, ular insonlar tomonidan kundalik xatti-harakatlarda odat tusiga kiradi.

Shu tarzda bunday qoidalarning qonunlarda mustahkamlab qo‘yilishi va ularga rioya qilinmaganda tegishli 
huquqiy javobgarlik choralarini nazarda tutuvchi normalar bilan mustahkamlanishiga bo‘lgan ehtiyoj o‘z-o‘zidan 
kamayadi yoki yo‘qoladi.

XULOSA VA TAKLIFLAR
Bunday qoidalar endi ma’naviy tartibga soluvchilar tarzida amal qilaveradi. Rivojlanib borayotgan demokratik 

jamiyat sharoitida, yuqorida qayd etilganidek, yosh avlodning yuksak ijtimoiy-huquqiy faolligini shakllantirish, 
ularning turli huquqbuzarliklarga qarshi, qonunchilik va huquqiy tartibotni mustahkamlash yo‘lida mustaqil 
ishtirokini ta’minlash nihoyatda muhimdir. Yoshlarni huquqbuzarliklarga qarshi, qonunlarda belgilangan tartibda 
kurashishga o‘rgatish zarur.

Bu borada hokimliklar, kasaba uyushmalari, O‘zbekiston yoshlari jamoat tashkilotlari, O‘zbekiston Xalq 
demokratik partiyasi faol ishtirok etmoqda. Yangi insonni kamol toptirish va huquqiy ta’lim-tarbiyani ta’minlash 
– yoshlar huquqiy tarbiyasining umumiy vazifalari hisoblanadi. Biroq huquqiy tarbiyaviy faoliyat samaradorligini 
oshirish manfaatlari, bunday faoliyat yo‘nalishlari va mazmuni haqida yanada aniq tasavvur hosil qilish uchun 
ayrim alohida vazifalarni ajratib ko‘rsatish lozim. Ular quyidagilardan iborat:

birinchidan, davlat va huquq masalalariga doir zarur bilimlar tizimini shakllantirish hamda huquqning 
dolzarb masalalari yuzasidan yoshlarni xabardor qilish;
ikkinchidan, davlat va huquq, qonuniylik prinsiplariga nisbatan hurmat hissini shakllantirish;
uchinchidan, qonunga muvofiq xulq-atvor ko‘nikmalarini singdirish;
to‘rtinchidan, faol fuqarolik pozitsiyasi va har qanday huquqbuzarliklarga nisbatan toqatsizlikni tarbiyalash;
beshinchidan, qonunlarda belgilangan tartibda o‘z, davlat, jamiyat va boshqa shaxslarning manfaatlari 
hamda huquqlarini faol himoya qilish ehtiyoji va qobiliyatini shakllantirish;
oltinchidan, davlat va huquqqa nisbatan noto‘g‘ri qarashlarga qarshi turish, ularni faol va asosli tarzda fosh 
etish qobiliyatini singdirish.
Bilimlar xususida gapirganda, bu yerda avvalo yosh avlodga bu bilimlar qanday hajmda yetkazilishi lozim-

ligi masalasi dolzarb bo‘ladi. Nazarimizda, umumiy ta’lim maktablari doirasidagi huquqiy ta’lim-tarbiya, birinchi 
navbatda, voyaga yetmaganlarni ular hozirda bajarayotgan va kelgusida ado etishi lozim bo‘lgan ijtimoiy 
rollarga – davlat fuqarosi, oila a’zosi, o‘quvchi – tayyorlashga xizmat qilishi zarur.

Huquqlar bilan majburiyatlarning o‘zaro bog‘liqligi printsipi suveren, demokratik davlat qonunchiligining 
asosiy tamoyillaridan biridir. Agar bir toifadagi fuqarolarning huquqlari boshqa toifadagilarning majburiyat-
lari bilan uyg‘unlashmasa, bu huquq amalda “havoda osilib qolgan”, ya’ni real bo‘lmagan huquqqa aylanadi. 
Masalan, fuqaroning dam olish huquqi mavjud bo‘lsa-da, agar ma’muriyat tomonidan unga ta’til berish majburi-
yati belgilab qo‘yilmagan bo‘lsa, bu huquq amalda quruq bayonotdan iborat bo‘lib qoladi.

Shu sababli odamlar o‘z majburiyatlarini bilishlari, shu bilan birga o‘z huquqlarini to‘g‘ri tushunib yetishlari 
va ularni himoya qila olishlari muhimdir. Ana shundagina aniqlanmay qolayotgan va jazolanmay qolayotgan 
huquqbuzarliklar soni kamayadi. Yoshlarning e’tiborini faqat majburiyatlarga emas, balki huquqlarga ham 
qaratish, ularni qonunlarda nazarda tutilgan to‘liq huquq va majburiyatlar bilan tanishtirish nihoyatda dolzarbdir.

Bu esa fuqarolarning yuksak ijtimoiy-huquqiy faolligini shakllantirishga, ularning jamiyatning boshqa 
a’zolari bilan o‘zaro aloqadorligini anglashlariga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

